
EKOLOGIA

AUTOBIDEA-BARIANTEA LEZON?

N ork ez du noizpait, etxerako bidean Kaputxinos aldean edota
Oreretan, auskalo zenbat denboratako egonaldi luze bezain aspergarria jasan? Egu-
nero horrela harrapaturik ibili den gidariari, garbi asko, madarikazioz gain, konpon-
keta posibleak bururatu zaizkiola. Agintariak berak ere, trafiko arazo honen aurrean,
zenbait akordio hartzeko gauza izan dira. Horrela, 1992ko urtarrilaren 13an ospa-
turiko Aholkulari Batzordean, ondoko akordioa sinatu zuen Lezoko Udaletxeak:

— A-8 autopista libre uztea.
— Autopistan zeharkako bide ardatzak sortzea.
— Trafiko arazoei buruzko estudio orokorrak burutzea.

Gipuzkoako Foru aldundiak, ordea, beste asmorik zuen bailara honetarako eta
horrela jakin arazi zien gure agintariei.

Artikulu honetan diputazioak esku artean darabilen proiektua izan daitekeena aur-
kezten dizuegu eta honez gain nola edo hala parte diren aldeen eritzia emango dizuegu
aditzera.

Arazo honen aurrean Lezoko Udal Batzarrean dauden alderdiei. Altamirako Auzo
Elkarteari eta Lezoko Ekologi Taldeari lau galdera zuzendu genizkien.

EGITASMOA

Autobide honen helburua, Oreretako trafiko arazoa desagertzea litzateke. Kapu-
txinos-ko tunelaren parean jaioko litzateke, bertan, Beraun, Galtzaraborda eta ingu-
rutarako korapilo bat izango lukeela. Tunelaren paretik beraz, zutabe erraldoiez osa-
turiko zubi batetan jarraituko luke Campsa eta trenbide gainetik batipat, Altamiran,
egun kamioi aparkaleku den gune horretara.

Zabaldegi honetan, lokera itzela egongo litzateke, bost «ramale»ez osaturik inguruko
lekuak zerbitzatzeko. Lokera hau portu aldean zutabe gainean egongo litzateke, Al-
tamiraren altura bera eduki dezan.

Altamiran, bi tuneletan sartu aurretik (norabide bakoitzeko bana), sasi tunelak erai-
kiko lirateke. Hau da, nahita estalitako zatia izango litzateke. Ondoren, %5eko aldapa
behera hartuz, 300 m-tako tunela iragango luke, Altamira gurutzatu arte alegia.

Biaduktoak, desmonteak eta beste korapilo batek emango lioke amaiera autobideari
Lintzirinen.

Bigarren fase batetan, autobide honi Gaintxurizketa alderantz saihesbidea erantsiko
litzaioke, Torrejil baserriaren ingurura irtengo litzatekeena.

IKUSPEGIAK

Hona ondoren. trafiko arazoaren aurrean, herriko partidu politikoei eta zenbait
erakunderi zuzendutako galderak:

1.- Autopista, N1 bihurtu beharko litzatekeela iruditzen al zaizu?

2 - Bailarako ordu puntetan dagoen trafiko arazoaren aurrean, zer proposatzen
duzue?

3.- Diputazioaren egitasmoak, trafiko arazoa konpontzen al du Donostiatik muga
aldera?

4. - Zergaitik da zentzuduna ala absurdoa, Lezoko autobide-bariantearen eraikuntza?
Galdetegi honen aurrean hauek izan ziren jasotako erantzunak:

— EA: Ez zuen erantzun.

— EE: Ez zuen erantzun.

— EAJ: Ez zuen erantzun.

— PSOE: Ez zuen erantzun.

— HB: Ondorengo orrian datorrena

Honoko hau erantzun zuen Lezoko Ekologi Taldeak: Ondorengo orrietan.

Altamirako Auzo Elkarteak gaizki ulertu bat dela medio ez ditu ale honetarako
erantzunak eman baina hurrengo alerako egingo dutela ziurtatu dute.

Artikulu honetan arazoaren alderdi desberdinak biltzen saiatu gara nahiz eta berez
agintea dutenek erantzunik ez eman. Arazo hau aski larria da eta lezotarron eskubidea
da honen berri izatea, beraz espero dezagun aurrerantzean informazioa eskurago
izango dugula.

LEZOKO HERRI BATASUNA

1.- Iruditzen zaizue autopistak N-1 bihurtu beharko lukeela?

Bai, inongo zalantzarik gabe. Azken hamabi urte hauetan garbi ikusi izan den bezala,
bailara honetako Udal guztiek oso garbi eduki dute hori horrela dela.

2.- Bailarako ordu puntetan dagoen trafiko arazoaren aurrean, zer pro-
posatzen duzue lezoarren onerako?

Garbi dago «ordu puntak» deituriko horietan arazoak daudela. Horiek konpontzeko
badaude ekolojiari errespeto handiagoarekin, eta behar bada ekonomi koste txikia-
goarekin, gara ditezkeen irtenbideak:

— Peajerik gabeko autopista.
— Autopista eta herrien arteko beharrezko lokerak egitea.

— Lezo eta Pasai Donibanekoentzat PROASeko irtenbidea aztertu beharko litza-
teke.

— Lezoko Industrigune eta errepide nagusien (A-8 eta N-1) arteko lokera.

3.- Diputazioaren egitasmoak trafiko arazoa konpontzen al du Donos-
tiatik muga aldera?

Argi dago ezetz. Trafiko arazoa Donostiatik Irun bitartean badago ere, Foru Al-
dundiak Oreretako arazoa bakarrik kontutan hartu du eta horri irtenbidea eman
nahiean arazoa lekuz aldatzea besterik ez lortzeko arriskua dago.

4.- Zergatik da zentzuduna ala absurdoa Lezoko autobiaren eraikuntza?
Gure ustetan arrazoi asko daude eraikuntza hau nahiko zentzugabea egiten dutenak:

— Foru Aldundiak 86. urteko errepideen plangintza hartuz, hilabete gutxitan era-
baki bat hartzera behartu nahi izan gaituzte.

— Herri bakoitzak eduki ditzakeen planteamenduak ez dira kontutan hartu.

— Autopista hor egonik beste bide paralelo berri bat egiteak zentzu handigirik ez
du.

— Bailarako trafiko arazoa bere osotasunean kontutan hartu ez duenez, ezin du
konpondu.

— Gaur egungo proiektu desberdinek eragin ditzaketen kalte ekolojikoengatik.

Lezoko autobiaren eraikuntza, beste autobia guztiak bezala, absurdoa
deritzogu. Autobiak egungo desarrolismo edo garapen eredu kapitalistak bultzatutako
plangintza suntsitzaileak dira, kostu sozial eta ekolojiko ikaragarriekin garraio mota
azkarrak eta enerjiaren zarrastalkeria bultzatzeko.

Diputazioak martxan duen proiektoak kalte ugari eragingo digu Lezoarrei baldin eta
bertan behera utz dezaten mugitzen ez ba gara. Ikusi ditzagun hauetako batzuk:

—TXIKIZIOA: Autobiaren eraikuntzak zuhaitz mozketak, baserri lurrak txikitzea,
mendiak ebakitzea, errekak eztaltzea, eskonbrera berriak eta harrobiak egitea supo-
satzen du.

— TRAFIKOAREN HAZKUNDEA LEZO ALDETIK: Autobia egin ezkero,
egunero 49.303 ibilgailu pasako lirateke Kaputxinosetik Altamirara; Lezo aldera
24,157 eta Lezo Gaintxurizketa artean 15.084.

Autobia egin gabe Oreretatik Lezora 19.823 ibilgailu eta Lezotik Gaintxurizketara
12.268. (Hau dena Diputazioak 1995erako egindako ikerketaren arabera eta auto-
pista ireki gabe).

— KUTSADURA, ZARATA ETA ARRISKUA: Trafikoaren hazkundea dela eta
kutsadura eta zaratak gorakada nabarmen bat eragingo luteke inguruko bizilagunen
bizi-baldintzak txartuz; istripu arriskuak ere handiagotuko lirateke eta garraio arris-
kutsuak geure muturraren aurretik igaroko lirateke. Kontutan izan lehen ere nahiko
gegradatutako zonaldean bizi garela (Campsa, kaia, termika, papelera, urbanismo

asatia,...).

— KOTXEA, ASFALTOA, GASOLINA: Autobiak gizarte kontsumistaren zu-
tabea den kotxea bultzatzen du. Kotxearen eraginagatik gure herri eta hiriak honda-

tzen doaz; kotxeak espazio asko jaten du, dependentzia sortu, stress-a, eta istripuak
areagotu.

Petrolioaren dependentziak, berriz, Hirugarren munduko herriak zapaltzea eta
ingurugiroa kaltetzea suposatzen du.

Diputazioaren egitasmoak ez du batere konpontzen Donostiatik muga aldera da-
goen trafiko aldera dagoen trafiko arazoa eta gainera Lezori tokatzen zaio zamarik
astunena (trafikoaren gorakada). Autobia edo obra berriekin ez dugu uste trafiko
arazoak konponduko direnik, zeren eta mentalitate desarrolista horrek kontsumoa.
despilfarroa, indibidualismoa gehiago bultzatzen bait du. Ulertu beharko genuke ho-
nela jarraitu ezkero ez dugula irtenbiderik, irtenbideak gizarte mentalitatea aldaketa
baten ondorioz bilatu ditzakegu.

Diputazioak berak dioenez «epe motzeko» irtenbidea litzateke urte gutxi barru trafiko
arazo handiagoak sortuko dituelarik, eta gero, noski, bigarren zinturoia eraiki beharko
luteke, autopista bera ere saturatu egingo zen, e.a... Sistemaren desarrolismo basatiak
itzulezinezko hondamendira garama.

Trafiko arazoei aurre egiteko lehenik hiritarren kontzientziatzen kanpaina bat egin-
go beharko zen kotxeen erabilera murriztu ahal izateko baina gauza jakina da. insti-
tuzioak ez daudela lan hau egiteko prest.

Bizikletaren erabilpena errebeindikatzen dugu: demostratua dago osasungarria
ezezik, 5-10 kilometroetarako distantzietan ez dagoela bizikleta bezalakorik; gainera
ez du kutsatzen eta oso toki gutxi behar du. Baina bizikleta erabili ahal izateko bere
inguruan beharrezkoak diren baldintza batzuri bultzada bat eman behar zaio. Hasteko
heziketa bat behar da, bide bereziak, tailerrak, aparkalekuak, alokairu merkeak, oi-
nezko eta bizikletarentzat dauden barrerak deuzestu; kaia ireki bertatik ibili ahal iza-
teko.

Bestalde garraio publikoaren erabilera bultzatu, horretarako zerbitzu onak, kutsa-
dura gutxitu, eta noski DOHAINIK izan behar lukete. Honela, pixkana, kotxearen
erabilera murriztu, beteta ez badijoa galerazita egongo litzatekelarik.

Dena den, irtenbideak bilatzekotan inguruari errespetoz eta despilfarroa baztertuz
egin beharko lirateke. Hauek ideia batzuk besterik ez dira. Norbaitek garestitzat joko
ditu agian? Ez ahal da garestiago ateratzen autobiak eta beren ondorioak?

Autopista N-1 bihurtzeak peajea kentzea suposatuko luke. Benetan lotsagarria da
peajearen mantentzea, baino trafiko arazoak, kutsadura etabarrek desbideratu baizik
ez luke egingo. Inguruko herrietan asko nabarituko zen trafikoaren desbideraketa hau
eta nolabaiteko abantaila bat izango litzateke nahiz eta beste alderdi batean gehiago
konzentratu. Horrexegatik eta mentalitate eta hazkunde honekin jarraituz autopista
bera ere eskasa geratuko litzateke eta ondorioz beste autobia baten eraikuntza, eta
honela ez dakigu noiz arte. Bestalde kontutan izan behar da autopista berak inpaktoa
sortzen duela (nahiz eta egina egon) eta nahiz eta istripu gutxiago gertatu hildakoen
kopurua hirukoiztu egiten dela autopistetan.

Besterik gabe, hurrengorarte.
LEZOKO EKOLOJI TALDEA

